
Nüngsehnhundertsechsunnüngsig ben ich zom eetste Mol gefloge noh Mallorca. Die Kinder ha' mich
metgenomme. Su vill Angs, mih Angs wie Vaterlandsliebe ka' mer keinem zomode, wat ich do
usgestande han. Ävver et wor nohher sehr sehr schön. Muss dann sage, dank minger Kinder han ich dat
god üvverstande un sumet kann ich hügg och sage, in ben eimol gefloge. 

Minge Mann es sibbenunachzig gestorve, dat wor och en haad Zigg, wie dä von de Beamte mir sage dät,
ich kräht nor nünghundertzwanzig DM an Rente. Ävver ming Meed wor domals schon elfhundert DM.
Han ich de Wonnung gekündig, wat natörlich verkeht wor. Die Eigentümerin hatt mich dann eets ens
widder rungergehollt un durch verschiedenes Zugeld, wat ich dann gekräge han, hatt dat dann doch
geklapp. 

Ävver ich hatt uns Steffi noch, dat wor veezehn Johr ald un met däm Kind verbingk mich och hügg noch
vill. Ich han vier Kinder, die sin top, die sin einfach top. Ävver met däm Jüngste han ich evvens en eige
Verhäldnis, weil et zehn Johr met mir immer noch zosamme wor. Mer han Pöppcher gemaht, mer han
Bärcher gemaht mer han gebastelt, gedon, geheult, alles Mögliche gemaht. 

Un wie dat Kind met vierunzwanzig Johr ustrecke wollt, do kom dä Typ un säht: “Darf ich Ihre Tochter
mitnehmen?” Do han ich gesaht: “Sag, pass ens op!”, sag ich, “do kütt einer wie do un nimmp mir dat
Kind weg.” 

Ich wor su am Boddem zerstört, kann sich kei Minsch vürstelle. Hatt sich ävver widder gegovve. Hügg
es alles widder god. Et Kind hät zwei Kinder, et wonnt zwor wigger weg, ävver egal!

